
Ebrill 2026 

Annwyl Aelodau Pwyllgor Craffu – Gwasanaethau Cymuned, 

PARTHED: Dichonoldeb gosod diffibrilwyr sydd ar gael i'r cyhoedd ym mhob ysgol yn RhCT. 

Hoffwn i ddiolch i Aelodau'r Gweithgor am ystyried a pharatoi'r adroddiad craffu, yn unol â chais y 

Cyngor Llawn o dan y Rhybudd o Gynnig a gafodd ei gymeradwyo ar 27 Tachwedd 2024. Mae'r 

ffordd adeiladol y gwnaeth y Gweithgor ymgysylltu â swyddogion y Cyngor a sefydliadau partner 

drwy gydol y broses graffu yn cael ei gwerthfawrogi'n fawr. 

Mae'r mewnwelediadau a'r adborth yn yr adroddiad wedi bod yn hynod werthfawr wrth lunio gwaith 

parhaus y Cyngor yn y maes. Mae'r adroddiad yn tynnu sylw at gyfleoedd clir i ddatblygu ac yn 

atgyfnerthu'r rôl hanfodol y mae craffu yn parhau i'w chwarae wrth lunio gwaith y Cyngor. 

Fel y byddwch chi'n sylwi, yn dilyn ystyriaeth ofalus yn ystod ein cyfarfod ar 15 Rhagfyr 2025, 

cytunodd y Cabinet i gefnogi argymhellion manwl y Pwyllgor. 

Er mwyn rhoi cyd-destun, mae gan 62 o ysgolion yn Rhondda Cynon Taf ddiffibrilwyr ar y safle ar 

hyn o bryd, gyda 26 o'r rhain ar gael i'r cyhoedd, sy'n darparu'r fframwaith ar gyfer rhoi'r 

argymhellion ar waith. 

Mae trafodaethau gyda swyddogion a phartneriaid perthnasol ynghylch ystyried pob argymhelliad 

wedi bod, gan gynnwys amserlenni, camau nesaf a threfniadau gosod yn y dyfodol. Mae modd 

gweld ymatebion manwl mewn perthynas â phob argymhelliad isod. 

 

 
ARGYMHELLION Y GWEITHGOR 

1. Bod pob lleoliad Addysg yn RhCT yn cael cyfarpar diffibrilio allanol awtomatig ('AED'). 

Pan fo'n briodol ac o fewn cost resymol, dylai'r unedau gael eu gosod ar ffin y safle i 

ganiatáu mynediad bob awr o bob dydd, yn amodol ar ystyriaethau diogelu ac yswiriant. 

Mae'r Gyfarwyddiaeth Addysg a Gwasanaethau Cynhwysiant ati'n gweithio tuag at gyflawni'r 

argymhelliad yn llwyddiannus. Ar hyn o bryd, mae Carfan Ysgolion yr 21ain Ganrif yn gweithio 

gydag Adnoddau Corfforaethol i archwilio ar y cyd dros yr ychydig fisoedd nesaf. Bydd y gwaith 

archwilio'n nodi lleoliadau addas ar gyfer gosod y cyfarpar diffibrilio allanol awtomatig ar safleoedd 

ein hysgolion, yn ogystal â darparu amcangyfrifon cost ar gyfer pob safle. Bydd yr ysgolion heb 

gyfarpar diffibrilio allanol awtomatig ar eu safle'n cael blaenoriaeth yng ngham cyntaf y gwaith, 

gyda'r rhai heb gyfarpar o fewn cyrraedd i'r cyhoedd ar hyn o bryd yn cael eu harchwilio yn yr ail 

gam. 

Dyma gadarnhau taw'r nod yw sicrhau bod gan bob safle ysgol gyfarpar diffibrilio allanol 

awtomatig wedi'i osod o fewn y 12 mis nesaf, a bod y cyfarpar ar gael i'r cyhoedd lle bo modd. 

https://rctcbc.moderngov.co.uk/documents/s51142/Report.pdf?LLL=0
https://rctcbc.moderngov.co.uk/documents/s57118/Report.pdf?LLL=0


2. Ble mae diffibrilwyr eisoes wedi'u lleoli ar safle'r ysgol allan o gyrraedd y gymuned, 

dylai'r Cyngor weithio gydag Ymddiriedolaeth GIG Gwasanaethau Ambiwlans Cymru a 

phartneriaid yn y gymuned i osod a chynnal cyfarpar diffibrilio allanol awtomatig mewn 

lleoliad canolog yn y gymuned, gan ystyried data PADmap a'r nod 500 metr sydd wedi'i 

argymell. 

Bydd Carfanau Cymorth Cynnar a Rhaglenni Cymunedol y Cyngor yn gweithio gydag 

Ymddiriedolaeth GIG Gwasanaethau Ambiwlans Cymru ac yn cychwyn asesiad dichonoldeb 

strwythuredig i nodi lleoliadau cymunedol priodol a chanolog ar gyfer gosod cyfarpar diffibrilio 

allanol awtomatig o fewn radiws o 500 metr o bob ysgol lle does dim modd cynnal mynediad 

cyhoeddus at ddyfais yn yr adeilad/ar safle'r ysgol. 

Wrth wneud hynny, bydd swyddogion yn gweithio gydag Ymddiriedolaeth GIG Gwasanaethau 

Ambiwlans Cymru i adolygu cyfarpar diffibrilio allanol awtomatig presennol gan ddefnyddio data 

PADmap i nodi unrhyw fylchau, gan sicrhau bod y gosodiadau newydd mor hygyrch â phosibl i'n 

cymunedau. Byddan nhw'n gweithio gyda sefydliadau lleol i annog a chaniatáu cyfleoedd i osod 

dyfeisiau newydd, gan sicrhau bod costau parhaus yn gynaliadwy (trwy unrhyw grantiau 

cymunedol sydd ar gael) a bod trefniadau cynnal a chadw yn eu lle. 

3. Bod y Cyngor yn lobïo Llywodraeth Cymru i sicrhau bod cyllid ar gyfer cyfarpar diffibrilio 

allanol awtomatig yn cael ei gynnwys ym mhob rhaglen adeiladu ac adnewyddu ysgolion 

yn y dyfodol, gan wneud darparu'r cyfarpar yn nodwedd safonol ar gyfleusterau addysg 

newydd. 

Mae Carfan Ysgolion yr 21ain Ganrif, mewn partneriaeth ag Adnoddau Corfforaethol, wrthi'n 

diweddaru briff safonol RhCT ar gyfer pob cynllun adeiladu ysgol newydd a chynllun adnewyddu 

ysgol i gynnwys amod i osod cyfarpar diffibrilio allanol awtomatig. Hefyd, lle mae prosiectau 

adeiladu newydd eisoes ar y cam dylunio, mae'r ychwanegiad yma wedi'i gyfleu a'i dderbyn gan y 

carfanau dylunio a chyflawni perthnasol. 

Yn y cam priodol o'r broses weithredu, bydd y Cyngor yn rhoi'r wybodaeth ddiweddaraf i 

Lywodraeth Cymru yn ffurfiol am y dull, y cynnydd ac effaith cyflwyno'r diffibrilwyr, gyda'r bwriad o 

annog ystyried ymgorffori gosod cyfarpar diffibrilio allanol awtomatig yn nodwedd safonol mewn 

prosiectau adeiladu ac adnewyddu ysgolion yn y dyfodol. 

4. Bod y Cyngor yn hyrwyddo ac yn cydweithio â sefydliadau ac elusennau perthnasol i 

gynnig hyfforddiant adfywio cardio-pwlmonaidd ('CPR') ac ymwybyddiaeth o ddiffibrilwyr 

ym mhob lleoliad addysgol a chymunedol o fewn y Fwrdeistref Sirol, gan gynnwys 

integreiddio'r hyfforddiant i'r cwricwlwm lle bo modd, gyda sylw penodol i ddigwyddiad 

blynyddol Diwrnod Adfywio'r Galon ('Restart a Heart'). Ar ben yr argymhelliad yma, bod 

hyfforddiant ymwybyddiaeth o ddiffibrilwyr yn cael ei ychwanegu'n flynyddol at Raglen 

Datblygu Aelodau Etholedig i bob Aelod gymryd rhan ynddo. 

Bydd y carfanau Cymorth Cynnar a Rhaglenni Cymunedol yn bwrw ymlaen â dull partneriaeth 

cydlynol sy'n cryfhau cydnerthedd y gymuned, yn cynyddu hyder y cyhoedd ac yn sicrhau 

negeseuon cyson. Bydd y carfanau'n cydweithio â sefydliadau sydd eisoes yn darparu hyfforddiant 

achub bywyd o ansawdd uchel i sefydlu gweithgor i gydlynu cyfleoedd hyfforddi, adnoddau a 

negeseuon i sicrhau bod magu sgiliau achub bywyd yn hygyrch i bob preswylydd a chymuned. 

Bydd y gweithgor yn hyrwyddo hyfforddiant ymwybyddiaeth o ddiffibrilwyr gyda rhwydweithiau 

presennol, megis Grŵp Llywio Cymorth yn y Gymuned a Rhwydweithiau Cymdogaeth. 

Bydd Swyddog Ysgolion Bro yr adran Addysg yn rhan o'r gweithgor i sicrhau cydlyniant a 

chydweithrediad, ac i roi safbwynt yr adran Addysg, fel y mae'r argymhelliad yn gofyn. Mae 



ysgolion yn rhan annatod o'n cymunedau felly bydd dull traws-gyfarwyddiaethol o wneud hyn yn 

allweddol i'w lwyddiant cyffredinol. 

Yn rhan o Raglen Datblygu Aelodau Etholedig 2025–2026, mae'r hyfforddiant sydd wedi'i argymell 

ar y gweill. Mae 4 sesiwn hyfforddi wedi'u trefnu sy'n bwriadu rhoi hyfforddiant i Aelodau mewn 

perthynas â defnyddio diffibriliwr, rhoi triniaeth cynnal bywyd sylfaenol, adfywio cardio-pwlmonaidd 

('CPR') a thagu. Y bwriad yw y bydd hyfforddiant o'r fath yn dod yn eitem safonol ar y rhaglen 

ddatblygu bob blwyddyn oherwydd ei bwysigrwydd. 

5. Bod y Cabinet yn cydnabod manteision Ysgolion yn ymrwymo i Gytundeb Lefel 

Gwasanaeth (SLA) gyda darparwr trydydd parti cymwys i ofalu am bob diffibriliwr yn yr 

ysgol, gan sicrhau cysondeb o ran arolygu, cynnal a chadw a rheoli data. Bwriad y Cabinet 

yw argymell y cam yma i bob Corff Llywodraethu sydd heb gytundebau o'r fath eisoes ar 

waith. 

Mae trafodaethau rhwng Addysg ac Adnoddau Corfforaethol yn parhau mewn perthynas â sefydlu 

Cytundeb Lefel Gwasanaeth ar draws y Cyngor, yn hytrach na darparu'r gwasanaeth fesul ysgol. 

Y dewis gorau yw caffael Cytundeb Lefel Gwasanaeth cyffredinol a fydd yn sicrhau cysondeb ar 

draws pob safle ysgol, gan roi sicrwydd i'r Awdurdod Lleol bod pob diffibriliwr ar safleoedd ysgolion 

yn Rhondda Cynon Taf yn cael ei reoli'n effeithiol gan ddarparwr trydydd parti cymwys, yn ogystal 

â bod wedi'i gofrestru ar 'The Circuit' (rhwydwaith diffibrilwyr cenedlaethol). 

Mae gwaith i sicrhau'r gwasanaeth yma'n mynd rhagddo ar hyn o bryd ac mae'r dogfennau 

tendro'n cael eu llunio. Mae swyddogion y Cyngor yn gobeithio bod mewn sefyllfa i dendro'n 

gystadleuol am ddarparwr gwasanaeth cymwys i ddarparu'r gwasanaeth yma'n fuan. 

6. Bod pob diffibriliwr ar safleoedd ysgolion Cyngor Bwrdeistref Sirol Rhondda Cynon Taf 

a'r Awdurdod Lleol wedi'u cofrestru ar 'The Circuit', ac i erfyn ar grwpiau yn y gymuned i 

gofrestru eu cyfarpar diffibrilio allanol awtomatig ar y rhwydwaith hefyd, ynghyd ag 

ymgyrch ymwybyddiaeth gyhoeddus a chyfryngau cymdeithasol i hyrwyddo 

ymwybyddiaeth leol o leoliadau diffibrilwyr a sut i'w defnyddio. 

Mae Adnoddau Corfforaethol yn gweithio gyda chydweithwyr a rhanddeiliaid eraill i nodi'r 

ddarpariaeth a'r gofynion o ran diffibrilwyr ar safleoedd sy'n eiddo i'r Awdurdod Lleol, gan 

ymrwymo i Gytundebau Lefel Gwasanaeth lle bo angen ar gyfer eu darparu a'u cynnal. 

Yn ystod y cam gweithredu priodol, bydd carfan Cyfathrebu'r Cyngor yn cynnal ymgyrch 

gyfathrebu dargedig i godi ymwybyddiaeth o argaeledd cyfarpar diffibrilio allanol awtomatig yn ein 

cymunedau lleol a chyfeirio trigolion at wefan DefibFinder British Heart Foundation, sy'n rhoi 

gwybodaeth gyfredol am leoliad pob diffibriliwr sydd wedi'i gofrestru ar 'The Circuit'. 

7. Bod canllawiau cynllunio ar gyfer pob datblygiad tai mawr ledled y Fwrdeistref Sirol yn 

annog datblygwyr i gynnwys diffibriliwr yn rhan o seilwaith y gymuned, mewn mannau 

cyhoeddus hygyrch. 

Mae'r Cyngor yn cydnabod bod datblygu safleoedd tai mawr ledled y Fwrdeistref Sirol yn gofyn am 

ddarpariaeth gysylltiedig o seilwaith lleol newydd neu welliannau i'r seilwaith sydd yno eisoes, gan 

gynnwys cyfleusterau a gwasanaethau sydd eu hangen i liniaru effaith datblygu'r safle. Yn y rhan 

fwyaf o achosion, bydd y cyfarpar yma'n cael ei sicrhau drwy rwymedigaethau (o dan Adran 106) 

neu amodau cynllunio. Lle bo'n briodol, byddwn ni'n ceisio gosod ar y safle (megis cyfleusterau ar 

gyfer y gymuned, mannau agored, cyfleusterau hamdden dan do ac awyr agored a mannau 

gwyrdd). 

Rydyn ni o dan yr argraff y bydd modd sicrhau darpariaeth diffibrilwyr naill ai drwy amod cynllunio 

neu rwymedigaeth Adran 106, yn rhan o ganiatâd cynllunio. 



Dyw Polisïau AW4 (Seilwaith Cymunedol a Rhwymedigaethau Cynllunio) ac AW5 (Datblygiadau 

Newydd) Cynllun Datblygu Lleol presennol Rhondda Cynon Taf ddim yn cyfeirio'n benodol at 

ddarparu diffibrilwyr, er bod Polisi AW4 yn cyfeirio at y posibilrwydd y bydd gofyn am gyfraniadau 

mewn perthynas â 'chyfleusterau i'r gymuned' ac 'unrhyw gyfraniad arall y mae'r Cyngor yn ei 

ystyried yn briodol i'r datblygiad'. 

Mae disgwyl y bydd y Cynllun Datblygu Lleol Diwygiedig, sydd wrthi'n cael ei baratoi ar hyn o bryd, 

yn cynnwys polisi sy'n canolbwyntio rhagor ar yr agenda iechyd ehangach yn ein cymunedau, sy'n 

adlewyrchu'r ffocws mwy ar y maes yma ers paratoi'r Cynllun Datblygu Lleol presennol. Gyda 

rhagor o bwyslais ar ddeilliannau iechyd yn rhan o'n prosesau gwneud penderfyniadau, mae 

argraff y dylai fod digon o reswm i ofyn am ddarpariaeth o'r fath yn rhan o'r trafodaethau ar unrhyw 

rwymedigaeth gynllunio, yn enwedig o ystyried y gost gymharol fach a'r budd cydnabyddedig i'r 

cyhoedd yn gyffredinol. 

Felly, bydd angen i swyddogion roi rhagor o ystyriaeth i'r llwybr mwyaf priodol i sicrhau darpariaeth 

o'r fath ac mae modd i hyn amrywio yn dibynnu ar y safle a'r ymgeisydd. Er enghraifft, efallai y 

byddai cytundeb adran 106 yn cael ei ystyried yn ormod o faich ar gyfer y mater yma'n unig a 

gallai amod cynllunio wedi'i eirio'n addas fod yn fwy priodol. 

Byddai angen ystyried hefyd reolaeth a chyfrifoldeb parhaus yn y dyfodol dros unrhyw ddiffibrilwyr 

cyhoeddus. 

Er mwyn bod yn rhesymol, dyma awgrymu gwneud ceisiadau mewn perthynas â datblygiadau 

preswyl mawr, pan fo'n briodol. 

Fodd bynnag, dylid pwysleisio fod dim modd i'r Cyngor, yn ei swyddogaeth fel yr Awdurdod 

Cynllunio Lleol, orfodi darpariaeth o'r fath a fyddai methu â darparu diffibriliwr ddim yn cyfiawnhau 

gwrthod caniatâd cynllunio. 

8. Bod gwasanaethau Cyfreithiol ac Yswiriant yn llunio fframwaith cyson ar gyfer y 

fwrdeistref gyfan sy'n sôn am atebolrwydd, fandaliaeth, a threfniadau mynediad i roi 

sicrwydd i ysgolion sy'n gwarchod diffibrilwyr cyhoeddus. 

Mae Gwasanaethau Cyfreithiol ac Yswiriant eisoes yn darparu cyngor a chymorth i ysgolion ar 

faterion atebolrwydd a rheoli risg. Yn unol â hynny, bydd gofyn i swyddogion adolygu'r canllawiau 

a'r trefniadau presennol, ar y cyd â'r Gwasanaeth Addysg a rhanddeiliaid perthnasol, gyda'r nod o 

ddatblygu fframwaith cymesur a chyson sy'n rhoi eglurder a sicrwydd i ysgolion wrth gefnogi'r 

amcan ehangach o wella mynediad y cyhoedd at offer achub bywyd. Bydd unrhyw fframwaith 

arfaethedig yn ceisio cydbwyso cyfrifoldebau diogelu, ystyriaethau yswiriant a gofynion mynediad 

ymarferol, a bydd yn cyd-fynd â threfniadau iechyd a diogelwch, rheoli risg ac yswiriant sydd 

eisoes ar waith ar draws y Cyngor. 

9. Bod y Cyngor yn gweithio gydag Ymddiriedolaeth GIG Gwasanaethau Ambiwlans Cymru 

i ddeall ac asesu digonolrwydd darpariaeth cyfarpar diffibrilio allanol awtomatig mewn 

lleoliadau sy'n perthyn i'r Cyngor, lleoliadau cymunedol ac ysgolion gan ddefnyddio 

gwybodaeth cronfa ddata'r Ymddiriedolaeth a chynyddu gwaith partneriaeth ag elusennau 

lleol, grwpiau cymunedol a gwasanaethau brys i nodi bylchau yn y ddarpariaeth a 

chyfleoedd ar gyfer cyd-ariannu. 

Mae'r Cyngor yn cydnabod bod sicrhau darpariaeth ddigonol a chyfartal o ddiffibrilwyr ledled y 

Fwrdeistref yn hanfodol ar gyfer gwella deilliannau iechyd cleifion ataliad ar y galon. I gyflawni hyn, 

bydd y Cyngor yn cydweithio'n agos ag Ymddiriedolaeth GIG Gwasanaethau Ambiwlans Cymru i 

gynnal asesiad cynhwysfawr o'r ddarpariaeth bresennol o ran diffibrilwyr ar safleoedd y Cyngor, 

ysgolion a lleoliadau yn y gymuned. Bydd yr adolygiad yn defnyddio cronfa ddata a systemau 



mapio mwyaf cyfredol yr Ymddiriedolaeth i lunio gwaelodlin manwl gywir o ddyfeisiau sydd ar gael 

i'r cyhoedd. 

Gan ddefnyddio'r gwaelodlin yma, bydd swyddogion yn nodi bylchau yn y ddarpariaeth, yn 

enwedig mewn lleoliadau â nifer fawr o ymwelwyr a chymunedau â mynediad cyfyngedig i'r 

cyfarpar bob awr o bob dydd, a blaenoriaethu ardaloedd ble byddai gosodiadau newydd yn cael yr 

effaith fwyaf. Bydd y gwaith yma'n cael ei gynnal mewn partneriaeth ag elusennau lleol, cynghorau 

tref a chymuned, grwpiau gwirfoddol, a gwasanaethau brys i leihau dyblygu, rhannu gwybodaeth a 

nodi cyfleoedd ar gyfer cyd-ariannu neu gaffael ar y cyd. 

 
Bydd strwythurau partneriaeth presennol, gan gynnwys Rhwydweithiau Cymdogaeth, y Fforwm 

Cyfleusterau Cymunedol, a Fforwm Cyllidwyr a Chymorth RhCT, yn cael eu defnyddio i gefnogi 

ymgysylltiad cymunedol a sicrhau cynaliadwyedd dyfeisiau newydd, gan gynnwys costau cynnal a 

chadw ac ailosod. Bydd y dull cydlynol, seiliedig ar dystiolaeth yn annog mynediad teg at offer 

achub bywyd i bob cymuned yn y Fwrdeistref Sirol. 

10.  Bod y Cyngor yn datblygu a gweithredu fframwaith cynnal a chadw a monitro safonol ar 

gyfer pob diffibriliwr o dan reolaeth y Cyngor a'r ysgolion, gan gynnwys archwiliadau 

rheolaidd a gweithdrefnau cofnodi a chyllido cynaliadwy. 

Mae carfanau Dylunio a Chynnal a Chadw Eiddo Corfforaethol yn gweithio gyda chydweithwyr 

Addysg a rhanddeiliaid eraill i sefydlu cytundeb lefel gwasanaeth ar gyfer cynnal a chadw'r 

diffibrilwyr a fydd yn rhan o'u cylch gwaith yn y dyfodol. 

Unwaith eto, hoffwn i ddiolch i'r Pwyllgor a'n partneriaid; Achub Bywyd Cymru, Ymddiriedolaeth 

GIG Gwasanaethau Ambiwlans Cymru, elusen RCT Heart Heroes a grŵp Cynon Valley 

Defibrillators am eich gwaith gwerthfawr o ran datblygu'r gwasanaeth yma, a fydd yn achub 

bywydau. 

Gobeithio bod y llythyr yma'n rhoi sicrwydd i'r Pwyllgor bod eich argymhellion, a'r penderfyniadau 

sydd wedi'u cymeradwyo gan y Cyngor, yn cael eu rhoi ar waith. 

Yn gywir, 
 

Rhys Lewis 
Aelod o'r Cabinet ar faterion Addysg a'r Gymraeg 
Cabinet Member for Education and the Welsh Language 
Cynghorydd y Fwrdeistref Sirol dros Ward Abercynon 
County Borough Councillor for the Abercynon Ward 

Swyddfa'r Cabinet, 2 Llys Cadwyn, Stryd Taf, Cabinet Office, 2 Llys Cadwyn, Taff Street, Pontypridd, CF37 4TH Ebost/Email: 
Cabinet@rctcbc.gov.uk 

 
MAE EICH DATA O BWYS www.rctcbc.gov.uk/diogeludata 
YOUR DATA MATTERS www.rctcbc.gov.uk/dataprotection 

